
Heilig die Naam van die Here

Liturgie

Votum en groetseën

Lofpsalm: Ps 118:1,7 (p.580)

Apostoliese Geloofsbelydenis

Wet uit Eksodus 20

Ps 130:2,3 (p. 635) 

Gebed

Ps 48:1,3 (p. 246)

Skriflesing en prediking

Gebed

Liefdegawe

Ps 145:1,2,10,12 (p. 696) 

Seëngroet

Preekskets

Teks : Lev. 24:16 en Heidelbergse Kategismus Sondag 36

Die Heidelbergse Kategismus beskryf in antwoord 100 dat laster teen die Naam van die Here, die grootste van alle sondes is.  Die sonde moet met die dood self gestraf word.  

Hoekom is die Naam van die Here so heilig? 

Die Naam van die Here is meer as ŉ blote aanduiding van wie Hy is.   Sy Naam sê ook Wie en Wat Hy is.  Sy Naam druk sy Wese uit.  Sy Naam is Hyself.  Daarom dat daar so baie plekke in die Bybel is wat ons oproep om die Naam van die Here te heilig.  Dit beteken om die Here self te heilig.  Om die Naam van die Here te ontheilig is om die Here self te ontheilig.  Die sonde moet uitgeroei word en kan op geen ander manier as met die dood gestraf word nie.

Hoe ontheilig ons die Naam van die Here?

Ons ontheilig die Naam van die Here deur te laster.  Laster is om doelbewus die Naam van die Here, die Here self, te ontkrag met woorde en dade.  Ons ontheilig ook die Naam van die Here deur ydelike gebruik.  Ydelike gebruik is om die Naam van die Here ligvaardig óf ligtelik te gebruik.  Nog ŉ ontheiliging van die Naam van die Here kom voor wanneer ons swyg wanneer ander die Naam van die Here misbruik.   

Hoe heilig ons die Naam van die Here?

Ons heilig die Naam van die Here deur van Hom te getuig, om sy Naam wel te gebruik en dit nie te verswyg nie.  Deur die Naam van die Here met vrees (ontsag) en eerbied te gebruik in Sy diens in al ons doen en late, skenk ons aan Hom die eer wat Hom toekom omdat Hy daardeur reg bely, aangeroep en geprys word.  So heilig ons sy Naam.  

Preek

In Matt. 26:63-66 staan daar:

63 Die hoëpriester sê toe vir Hom (dit is Jesus): "Ek stel jou onder ŉ eed by die lewende God dat jy vir ons moet sê: Is jy die Christus, die Seun van God?"  64  Jesus antwoord hom: "Dit is soos u sê. Daarby sê Ek vir julle: Van nou af sal julle die Seun van die mens sien waar Hy aan die regterhand sit van Hom wat magtig is, en julle sal Hom sien kom op die wolke van die hemel."

65  Toe skeur die hoëpriester uit verontwaardiging sy klere en sê: "Hy het God gelaster. Waarvoor het ons nog getuies nodig? Daar het julle nou net die godslasterlike woorde gehoor.  66  Wat dink julle?" Hulle het geantwoord: "Hy verdien die dood!"

Die beskuldiging waarop die Joodse leiers Jesus skuldig bevind en ter dood veroordeel het, was dat Hy God gelaster het!  

Geliefdes, 
· laster teen God, 
· die ydelike gebruik van God se Naam, 
· die misbruik van God se Naam, 
is geen geringe saak nie.  Dit is ŉ saak van dodelike erns.  Dit is so ŉ geweldige saak dat die Heidelbergse Kategismus in antw. 100 dit die grootste van alle sondes noem.  Die saak is so geweldig dat die opdrag van God in die Ou Testament daaroor is dat die oortreder met die dood gestraf moet word.  

· So het ons in ons teks gelees van die man wat die Naam van God lasterlik gebruik het en toe in opdrag van die Here doodgemaak is.  

· So is dit dat in hulle absoluut wettiese vertolking van God’s gebod, die Joodse leiers op die beskuldiging van Godslastering (die oortreding van die derde gebod), die doodsvonnis aan ons Here Jesus Christus opgelê het.

Om mooi die erns van die heiligheid van God se Naam te besef, moet ons eers bepaal 

hoekom die Naam van die Here heilig is?

Wat is die waarde van die Naam van God?

In ons lewe van vandag het ŉ mens se naam nie soveel waarde soos wat die naam vir die Nabye Oosterling van die Ou Testamentiese tyd gehad het nie.  Oor die algemeen beskou ons vandag ŉ naam bloot as ŉ herkenningsteken 
· om ŉ gesprek moet iemand te kan aanknoop 
· óf om iemand van ander mense te onderskei.  
Mens kan sê dat ŉ naam ŉ soort handvatsel is waarmee ons iemand kan raakvat.  ŉ Naam word as onontbeerlik beskou om sosiale omgang met ander mense te hê, bv. as iemand nie ŉ naam het nie – hoe roep jy so ŉ persoon? 
Tog kan ŉ naam heelwat meer waarde hê as om bloot sosiale omgang met ŉ persoon te bewerkstellig.  
· Dink maar aan ŉ familienaam.  Alhoewel familiename vandag nie meer so hoog geag word nie, het dit tog die waarde dat dit vir ingeligte mense presies kan sê waar jy inpas.  
· Wie was jou pa en ma en oupa en ouma, waar kom jy vandaan ens.  
· Verder, iemand se waardigheid en eer en status is dikwels onafskeidbaar aan sy naam gekoppel.  
· Ouers sê dikwels vir kinders: “Moenie ons naam in die skande steek nie.”  
· Ook, as iemand ŉ misdaadrekord het, word dit op sy naam geskryf.  
· ŉ Geskiedenis van slegte skuld maak dat mens se naam op ŉ swartlys verskyn.  As ŉ besigheid jou naam op die swartlys sien dan weier hulle om met jou besigheid te doen. 

· Nog meer, behalwe dat ŉ mens se naam dalk nie vir ander mense veel beteken nie, beteken dit tog vir die persoon wat die naam dra baie.  Dit sê vir jou wie jy is.  
· Dink maar net hoe ontsteld mense kan raak as jy hulle name verkeerd skryf óf iemand se naam verkeerd uitspreek óf selfs iemand op ŉ verkeerde naam noem.

In die tyd van die Bybel was ŉ naam soveel meer werd.  Jou naam het letterlik iets van jouself uitgedruk.  Dikwels het jou naam gesê wie jy is:  
· Dink maar aan Abraham:  Die vader van nasies.  
· Israel: om stryd te voer met God.  
· Uit die Nuwe Testament, Petrus: die rots.

Gemeente, wanneer ons aan die Naam van die Here dink, dan is sy Naam 
· nie maar net ŉ handvatsel, ŉ herkenningsteken nie.  
· Verder is dit ook nie net ŉ aanduiding van wat Hy vermag het óf van wat Hy doen nie.  
· Ook is sy Naam nie maar net die Naam van Hom wat ons ken omdat Hy gesê het Hy wil op die Naam genoem word nie.  

As God Homself aan Moses bekend maak dan sê Hy: Ek is wat Ek is… 
Wat sê die Here met hierdie Naam “Ek is wat Ek is?”

Wanneer die Naam van die Here genoem word, dan word God self bedoel, want sy Naam druk sy Wese uit.  Sy Naam kan nie van Hom geskei word nie, omdat dit presies uitdruk Wie Hy is en Wat Hy doen.  Hy ís sy Naam!   Dit wat sy Naam sê, dit is Hy!

Daarom dat daar soveel tekste in die Skrif is waar die Naam van die Here geëer word, bv.

· Ps 8 waar die digter sê:  Here, ons Here, hoe wonderbaar is u Naam oor die ganse aarde.
· Spr. 18:10 waar staan:  Die Naam van die Here is ŉ sterk vesting; die regverdige vind daar skuiling

En wanneer die priesters deur die Here beveel word om die volk te seën, dan sê Hy nadat Hy die bewoording vir die seën gegee het:  So moet die priesters my Naam oor die Israeliete uitroep, en ek sal hulle seën.  

Kom ons som dit wat ons tot nou toe gesê het op so ŉ eenvoudige wyse dat selfs ons kleinste kindertjies dit kan verstaan: Om te praat van die Naam van die Here, is maar net ŉ ander manier om van die Here te praat.  As ons praat van die Naam van die Here, dan praat ons van die Here self!
Geliefdes, nou, 

· omdat die Naam van die Here die Wese van God beskryf, 
· omdat die Naam van die Here die Here self is, 
daarom is sonde en lastering teen sy Naam, eintlik laster teen Homself.  Daarom is dit so ŉ groot sonde.  Die Kategismus stel dit in antwoord 100 tereg dat die straf vir lastering van die Naam van die Here (wat die grootste sonde is) die dood moet wees.  Ontheiliging van sy Naam, ontheiliging van die Here Homself, kan nie geduld word nie.  

· Daarom dat die man met die Israelitiese ma in ons teks in opdrag van die Here doodgemaak is.

Kom ons kyk vir 'n paar oomblikke na dit wat gebeur het in ons teksgedeelte.  Ons lees dat twee mans (een 'n ware Israeliet en die ander een van gemengde afkoms) stry gekry het. Waarskynlik wou die man die Naam van die Here gebruik om die Israeliet met wie hy stry gekry het, kragteloos te probeer maak.  Die Ou Oosterse geloof was dat ŉ volk net so sterk is soos sy God.  Maak jy die God kragteloos, dan is die volk kragteloos.  In die man se geval: deur die Israeliet se God kragteloos te maak, sou Hy sy opponent kragteloos maak en die stryery kon wen. 

Die dade van die man wat uit Hebreeus in Afrikaans met laster en vloek vertaal is het veral ook die betekenis van leegmaak, inhoudloos maak, kragteloos maak, deurboor.  Wat die man dus gedoen het was om met woorde die Wese van die Here aan te tas.  Eintlik kon Hy gesê het dat God geen krag het nie. Dit is onwaar en daarom het Hy God ontheilig.  Daarom sê ons Hy het gelaster en gevloek!

Moses besef dadelik die erns van die saak en sit daarom die man in gevangenisskap tot ŉ beslissing van die Here in die saak verkry is.  Die antwoord van die Here is duidelik: 

· omdat hy die Wese van die Here aangetas het, 

· omdat hy die Here ontheilig het, 

moet die man sterf.

Broers en Susters, ontheiliging van die Naam van die Here is dus ŉ baie ernstige saak.  Ons moet daarom deeglik bewus wees van 

hoe ons vandag die Naam van die Here kan ontheilig

Ons kan die Here se Naam op verskeie wyses ontheilig.  Kom ons kyk in die eerste plek na hoe ons 

die Naam van die Here dalk kan belaster.

Die man in ons teks het die Here doelbewus gelaster.  Doelbewus het hy die Naam van die Here uitgespeek met die doel om die Here oneer aan te doen. Dit is wat laster is: om die Here aktief in die praktyk te beledig en te vloek.  
Persoonlik reken ek dat (alhoewel ons nogal gereeld daar buite in die wêreld hoor hoedat God aktief gevloek en beledig word), dit iets is wat min gebeur onder ons mense wat in hierdie kerkgebou saam is, gebeur.  Geen opregte Christen sal doelbewus die Naam van die Here laster nie.  

Alhoewel dit dalk min in ons daaglikse omgang met ander mense gebeur dat ons hoor ons dat die Here gelaster word, is daar tog iets wat ons gereeld hoor.  Dit is iets wat baie nou aansluit by laster van die Here se Naam:  Dit is dat mense, veral wanneer hulle vloek of skel, maar ook andersins, die Naam van die Here gebruik om ander te imponeer.

So ŉ persoon wat vloek of skel is gewoonlik ŉ persoon wat voel dat hy homself nie sterk genoeg in goeie taal kan uitdruk nie en dan die Naam van die Here gebruik om sy eie woorde krag te gee. As hy nie die Naam van die Here in die sin gebruik nie, dan het dit wat hy sê nie krag nie.  Sy eie ja is nie ja en nee ook nie nee nie.  Nou probeer hy deur misbruik van die Naam van die Here om sy eie kragtelose uitspraak bo verdenking te stel.  

Let op, Kinders:  Iemand wat die Naam van die Here misbruik om sy eie woorde krag te gee, roep nie die Naam van die Here tot eer van die Here aan nie.  Hy is nie op die Here gefokus nie.  Hy is op homself gefokus.  Hy wil bloot sy eie woorde krag gee.  In hierdie geval het die  aanroep van die Naam van die Here niks met die Here te doen nie… … 

'n Tweede manier hoe ons die Naam van die Here kan ontheilig, is deur 

sy Naam ydellik te gebruik

Nie net laster word in die derde gebod verbied nie.  Ook die ligvaardige, die ydelike gebruik van die Naam van die Here word verbied.  
Ons het reeds in die preek gehoor dat die woorde van die man wat in ons teks doodgemaak is omdat Hy die Here gelaster het, ook vertaal kan word met leegmaak en inhoudloos maak.  Wanneer ons die Naam van die Here aanroep sonder om inhoud aan die aanroep te gee, dan tree ons ligvaardig teen die Naam van die Here op.  
· Dit gebeur wanneer ons die Naam van die Here gebruik sonder om na te dink oor die grootheid en heiligheid van God.   
· Dit gebeur wanneer ons die Naam van die Here gebruik, sonder om in ons woorde, gebare, houding en gesindheid die heiligheid, eer en waarde van die Here se Naam tuis te bring.  

Om ons op die sonde van hierdie saak te wys, moet ek nou (juis om die eer aan die Here te gee) noem hoe ons so maklik God se naam ydellik gebruik.  

· Ons hoor tog dikwels die volgende uitdrukkings: O Here, óf Jesus óf my Herder, óf my Heerlikheid!  Iets wat nog meer voorkom as vollengte ydelike gebruik van die Here se Naam, is afkortings en vervormings van Sy Naam soos:  Jis, Jissie, Jee, ag hêrre (Here) tog ens.  
· Ligvaardige gebruik van die Naam van die Here kom ook voor wanneer ons sou sê:  Vader, maar dit is warm óf  die Vader alleen weet sonder biddende eerbied…

· Nie net die Vader en die Seun se Name word misbruik nie, ook die Naam van die Heilige Gees word misbruik as ons sou sê:  O Gesie!
Ja, dit is waar, meestal wanneer ons die uitroepe en uitdrukkinge gebruik dan is ons nie bewus daarvan dat ons die Naam van die Here ydellik gebruik nie.  Tog neem dit nie weg dat ons wel besig is om die Naam van die Here lig en inhoudloos te maak nie.  
Deur die Naam van die Here aan te roep en dan nie met die Here te praat nie, is ongeskik en hierdeur ontheilig ons die Naam van die Here.  Daarom moet ons oor hierdie saak opgeskerp word en mekaar vermaan!
Broers en Susters, die Kategismus leer ons immers ook 

dat deur oor die dinge stil te bly ,

en toe te laat dat die Naam van die Here ydellik gebruik word en stilswyende toeskouers te wees, ons ook die Naam van die Here misbruik.  Hierdie is 'n derde manier hoe ons die Here se Naam kan ontheilig!

In ons teksgedeelte moes die mense wat die skuldige man hoor laster het, hulle hande op die kop van die man sit voor Hy gestenig is.  Hoekom?

Hulle het gehoor hoe Hy laster en in 'n sekere sin het hulle as aanhoorders gedeel in die ontheiliging van die Naam van die Here.  Hulle was dus self ook skuldig.

'n Interessante ritueel in die godsdiens van Ou Israel was dat wanneer 'n skaap of bees geoffer word, die persoon wat die offer bring, sy hande op die hoof van die offerdier lê.  So is simbolies sy sonde op die offerdier oorgedra.

Deur nou hulle hande op die hoof van die skuldige man te geplaas het, het die aanhoorders simbolies hulle skuld aan die man oorgedra, en toe hy gestenig is, het hy ook hulle straf gedra.  Hierdie werk op dieselfde beginsel waarvolgens Jesus Christus ons straf vir ons sonde aan die kruis gedra het, ons sonde op ons geneem het en moet sy kruisdood ons weer in die teenwoordigheid van die Here gebring het.

Geliefdes, ons is baiekeer die aanhoorders wanneer mense die Naam van die Here óf laster óf ligtelik gebruik.  

· In films, op TV, in boeke word die Naam van die Here gruwelik misbruik.  

· Mense rondom ons misbruik elke dag die Naam van die Here! 

Ons hoor hierdie dinge dag vir dag aan en deur die Heilige Gees opgeskerp om die dinge te hoor en te herken, krimp ons ineen as ons die misbruik van die Naam van die Here hoor…

Ons belydenis en die Skrif is duidelik daaroor dat wanneer ons die laster en ligtelike gebruik van die Naam van die Here aanhoor: ons nie stil mag bly nie!  Deur stil te bly deel ons self in hierdie oortreding van die derde gebod.  Ons moet duidelik ons stem oor die saak hoorbaar maak.

Hoe moet ons daarom nou die Naam van die Here heilig?

· Ons heilig die Naam van die Here deur sy Naam met eerbied te gebruik en sy Naam te heilig.  Ons mag nie sy Naam ligtelik gebruik nie en ons mag nie stilbly wanneer ons hoor dat mense sy Naam misbruik nie.  

· Verder, ons heilig die Naam van die Here deur sy Naam te eer.  Deur sy Naam met vrees te gebruik (soos ons vanoggend gehoor het beteken dit om sy Naam met respek, ontsag en eerbied te behandel).  Verder dat ons Hom reg bely en sy Naam reg aanroep sodat Hy alleen in al ons werke en dade geprys word.

Geliefdes, en dan moet hier in die heiliging van die Naam van die Here een ding duidelik gestel word:  Om die Naam van die Here reg te gebruik beteken nie dat ons die Naam eerder nooit mag gebruik nie.  Nee, dit beteken dat ons sy Naam juis móét gebruik. 

Vandag hoor ons so baie van die sg. neutraliteitsbeginsel.  Die beginsel beteken dat daar ŉ neutrale onderwysstelsel, ŉ neutrale pers, ŉ neutrale radio en televisie, ŉ neutrale wetenskapsbeoefening moet wees.  Met neutraal word bedoel dat die Naam van ons God nêrens genoem mag word, en Hy nie erken mag word nie, want dit sou dan aanstoot gee.  Daarom word die Here in so baie skole nie meer aangeroep nie, word die skeppingsmag en -werk van die Here in die wetenskap ontken, en hoor ons nie meer van die Here op so baie gebiede en terreine nie.  Hierdie dinge mag nie!

· Teenoor neutraliteit, 

· teenoor ŉ weiering om God te verkondig, 

· teenoor ŉ stilbly wanneer ons van ons God en sy groot werk kan vertel, 

móét ons wat in Hom glo sy Naam aanroep én sy Naam reg gebruik.  

· So maak ons Hom groot.  

· So eer ons Hom.  

· So heilig ons Hom.  

· So leer die wêreld van ons Drie-Enige God en kom hulle tot kennis van Hom sodat mense hulle kan bekeer en Hom in al hulle woorde en werke kan prys en grootmaak en eer!  

· So kan ons waarlik bid soos ons in die Onse Vader geleer word:  Laat U Naam geheilig word!
Amen

Wegstuurseën

In Numeri 6 gee die Here aan die priesters die volgende opdrag:  So moet julle my Naam oor Israel uitroep. Geliefdes, ons is gelowiges in die Nuwe Testamentiese Israel, die volk van die Here.  So roep die Here ook nou sy Naam oor ons uit: 

Die Here sal julle seën en julle beskerm

Die Here sal tot julle redding verskyn en julle genadig wees

Die Here sal julle gebede verhoor en aan julle vrede gee.

Amen

